
Abstrakti  

 

Populizmi po shënon rritje në gjithë Evropën, për shkak të keqqeverisjeve, krizës financiare globale dhe 

paqëndrueshmërisë së partive politike. Brexit ishte njëri nga proceset që u iniciua nga populistët, duke i 

sulmuar pikërisht këto veprime. Qëllimi i punimit ka qenë studim i retorikës populiste që Albin Kurti, tani 

kryeministër i Kosovës, përdori në tri fushata zgjedhore, që i dhanë partisë së tij rritjen më të madhe 

popullore në historinë e politikës kosovare. Janë nxjerrë në pah rrethanat që ia mundësuan Kurtit që 

populizmi i tij të pranohet nga elektorati. Nga analiza e diskursit të tij elektoral rezulton se qëllimi i madh 

i Kurtit u ndihmua gjithashtu nga paqëndrueshmëria politike, pakënaqësia e qytetarëve nga pushtetet e 

mëparshme dhe fakti që mandati i tij i parë u shkurtua në mes të emergjencës shëndetësore globale. 

Fjalët kyçe: Populizmi, retorika populiste, Albin Kurti, nacionalizmi, populizmi i djathtë, populizmi 

i majtë. 

 

Abstract  

Populism has seen a rapid grow all around Europe, due to bad governing, global economic crisis and 

instability of political parties. BREXIT was one those processes which was initiated by populists, attacking 

those shortcomings. This study is based on the populist rhetoric from now PM of Kosovo, Albin Kurti, the 

one he used in the last three election campaign for general elections, which resulted in him eventually 

recording the highest ever win in Kosovo’s political history. This study piece revolves around 

circumstances which enabled Kurti’s populism to be embraced by Kosovo voters. Kurti’s big goal was also 

helped by political instability, citizens discontent from previous regimes, and his first mandate cut short in 

midst of global health emergency.  

Key words: Populism, populist rhetoric, Albin Kurti, nationalism, right wing populism, left wing 

populism’ 

Hyrje 

Populizmi është bërë një gjë e zakonshme, është duke u rritur në çdo vend dhe, sipas studimeve, 

kjo vjen si kundërpërgjigje e politikave liberaliste, sulm ndaj elitave politike dhe ekonomike në 

përgjithësi (përfshirë edhe elitat e medias) dhe pabarazive në rritje dhe ndjenjës së të qenit i 

shkëputur nga vendimmarrja qeveritare.  

Studiuesi Jan-Werner Muller ka precizuar që populizmi është një mënyrë qartësisht morale për të 

imagjinuar botën politike dhe domosdoshmërisht nënkupton një pretendim për përfaqësim 

ekskluzivisht moral.1 Ky fakt me të drejtë mund të ngrehë dilemën nëse Albin Kurti, në zgjedhjet 

parlamentare të viteve 2019 dhe 2021, përdori populizmin për të arritur mobilizimin e masave.  

“Korrupsioni dhe krimi e kanë lënë Kosovën si shtet të dobët, në të cilin ka individë më të fuqishëm 

se shteti. Në qeverinë tonë të re, nuk do të ketë asnjë individ të fuqishëm, para të cilit do të zmbrapsemi ne 

dhe nuk do të ketë asnjë kriminel që nuk do të zmbrapset, gjykohet e dënohet nga drejtësia e shtetit dhe 

fuqia e ligjit... Shteti nuk mund të durojë të korruptuarit... Hajnat në burg”. 2 Në këtë fjalim, Albin Kurti 

sulmon në mënyrë të drejtpërdrejtë elitën politike, ekonomike e të drejtësisë, gjë që ngre hipotezat 

që kërkojnë studime për të analizuar nëse fjalimet e tij gjatë fushatave zgjedhore 2019 - 2021 

përmbajnë retorikë populiste.  

Gjatë shqyrtimit të literaturës vërehen ngjashmëri të fjalimeve të Kurtit me ato të liderëve 

populistë në Evropë dhe Amerikë, të cilët i përkasin populizmit të majtë apo atij të djathtë. Kjo 

ngjashmëri vërtetohet nëse bëhet krahasimi mes manifestit të Kurtit më 12 shkurt të 2021-ës, kur 

gjatë fushatës në Prishtinë deklaroi: “14 shkurtin le ta kujtojnë gjeneratat që do të vijnë pas nesh, 

si ditën kur populli u bë bashkë si kurrë më parë (...) sepse ne meritojmë një Kosovë më të mirë që 

kujdeset për të varfrit dhe i mbron të dobëtit.”3 Retorikë të ngjashme, që studiuesit e kanë 

kategorizuar si populiste, kishte përdorur edhe Donald Trump, në fjalimin e inaugurimit të tij më 

 
1 Jan Warner Muller, in What Is Populism? , trans. Enela Topulli (Prishtinë, Kosovë: Botimet Poema, 2019), p. 55. 
2 Albin Kurti, Mitrovicë  
3 Kurti, Prishtinë, 12 shkurt  

20 janar 2017, kur kishte deklaruar se: “Populli po udhëheq serish, pas përbuzjes së një 

establishmenti të huaj dhe të urryer që kishte zaptuar Uashingtonin.”4 

Studiuesit janë të ndarë në dy taborë sa i përket retorikës populiste. Njëri krah këtë retorikë e 

karakterizon si kërcënim për demokracinë liberaliste, ndërsa krahu tjetër e shohin atë si korrigjim 

të mundshëm i një politike që është bërë në njëfarë mënyre shumë e largët nga populli.  

Ky studim ka në fokus edhe faktet që dëshmojnë se populizmi është më tepër një ideologji e të 

folurit sesa e të vepruarit.  

Jan Muller thekson se përkundër dijes së përgjithshme, populistët mund të qeverisin mbi bazën e 

pretendimit të tyre për përfaqësim ekskluzivisht moral të popullit. Studimet e tij mbi populizmin 

vijnë në përfundim se nëse populistët kanë mjaftueshëm pushtet, do të përfundojnë duke krijuar 

një shtet autoritarist, që përjashton të gjithë ata që nuk konsiderohen si pjesa "e duhur" e popullit. 

Studimet mbi populizmin në Evropë dhe Amerikë nxjerrin në pah retorikën populiste të presidentit 

të 45-të të Shteteve të Bashkuara të Amerikës, Donald Trump, ish-kryeministrit italian, Silvio 

Berlusconi, ish-kandidates për presidente të Francës, Marine Le Pen, ish-presidentit të Venezuelës, 

Hugo Chavez. Por çfarë është saktësisht populizmi? Kush është "populli" dhe kush mund të flasë 

në emër të tij? Këto pyetje nuk kanë qenë ndonjëherë kaq intriguese për t’i zbërthyer në kohërat e 

tanishme.  

Andaj, ky studim analizon dhe krahason retorikën populiste të kryeministrit të tanishëm të 

Kosovës, Albin Kurtit, që i përdori në tri fushata zgjedhore gjatë periudhës 2019-2021.  

Pashmangshëm në këtë studim do të përfshihet edhe fjalimet e Kurtit pas zgjedhjes së tij si 

kryeministër, pasi që këtë mandat ai e fitoi brenda kohës e cila është objekt i studimit.  

Ky studim do të japë përgjigje pyetjes se a ishin sulmet e Kurtit kundër paraardhësve të tij 

në pushtet që ndikuan në fitoren e tij. 

 

 
4 https://www.youtube.com/watch?v=pHtNOoN5rhk&fbclid=IwAR0MWTCMXnFVhWlG-

abYOqEC9rQJ8urQ1TsfB7b_64DI0O7RmCqDaCyYq_4  

https://www.youtube.com/watch?v=pHtNOoN5rhk&fbclid=IwAR0MWTCMXnFVhWlG-abYOqEC9rQJ8urQ1TsfB7b_64DI0O7RmCqDaCyYq_4
https://www.youtube.com/watch?v=pHtNOoN5rhk&fbclid=IwAR0MWTCMXnFVhWlG-abYOqEC9rQJ8urQ1TsfB7b_64DI0O7RmCqDaCyYq_4

Qëllimi i këtij punimi të masterit 

Ky punim kishte për qëllim të identifikojë dhe analizojë deklaratat e Albin Kurtit gjatë 

fushatave për zgjedhje parlamentare në vitet 2019 dhe 2021 dhe të krahasojë nëse këto deklarata 

janë në frymën e populizmit. 

Objektivat 

Objektivat e këtij punimi kanë qenë:  

Të identifikohen deklaratat e Albin Kurtit në fushatën e zgjedhjeve të përkohshme 

parlamentare të Kosovës nga 25 shtatori deri më 4 tetor dhe ato të zgjedhjeve parlamentare në vitin 

2021, nga 3 shkurti deri më 14 shkurt, të transmetuara në mediat vizive.  

Objektiv tjetër ishte analizimi i deklaratave të Albin Kurtit nëse për nga përmbajtja prekin 

çështjet kryesore të populizmit: sulmi ndaj oponentëve politikë, pretendimi për çmontimin e elitës 

politike, paraqitja e subjektit të tij si shpëtimtar të vendit, se vetëm ata janë të mirët e të 

pakorruptuarit etj. 

Të analizohen nëse përmbajtja e fjalimeve të Kurtit ka në strukturën e tij nacionalizëm, të 

cilin e kishte trumbetuar më parë.  

 Të krahasohen deklarimet e tij me ato të liderëve që janë të njohur si populistë, si Donald 

Trump, Silvio Berlusconi, Marine Le Pen,Vikotr Orban 

Pyetjet që shtrohen 

Pyetjet, të cilave u është dhënë përgjigje në këtë punim, janë.    

- Si i unifikoi Kurti objektivat e tij elektorale me atë që donte populli? 

-  Si i shfrytëzoi pakënaqësitë e popullit në kohë pandemie për të arritur te 

fitorja? 

- Në çfarë forme i sulmonte kundërshtarët politikë Albin Kurti dhe cilat ishin 

epitetet më të shpeshta që i bënte kundrejt elitës politike?  

- A është populizmi i Albin Kurtit nacionalizëm? 

- Sa ngjasojnë fjalimet e tij me ato të liderëve botërorë që janë të njohur si 

populistë? 

Hipotezat 

           Hipoteza 1: Albin Kurti, gjatë fushatave elektorale të viteve 2019 dhe 2021, ka 

përdorur metoda populiste; 

          Hipoteza 2: Kurti shfrytëzoi zhgënjimin e popullit kundrejt politikave të qeverive të 

kaluara për të ardhur në pushtet.  

Metodologjia:  

 

Ky punim mbi populizmin e Albin Kurtit është studim i llojit cilësor, sepse mbështetet në 

qasjet dhe metodat cilësore në grumbullimin, përpunimin dhe analizën e të dhënave. Duke qenë se 

ky punim synon të bëjë analizën e përmbajtjes së deklarimeve të Albin Kurtit në fushatat elektorale 

në vitet 2019 dhe 2021 dhe ndikimin që ka pasur metoda populiste në ndërtimin e kësaj ngritjeje, 

metodat kualitative janë metoda adekuate që mundësojnë thellimin dhe shqyrtimin e aspekteve të 

tilla terminologjike.  

Në këtë punim fillimisht është përdorur metoda e kërkimit bibliografik, ku janë  shpjeguar 

konceptet e populizmit dhe format e ndërtimit politik. Ndërsa është shfrytëzuar edhe metoda e 

krahasimit, për të parë “shabllonet” e përvetësuar nga liderë të ndryshëm demokratë dhe autokratë, 

për të ndërtuar karizmin e tyre politik.  

